
دەمەوێت مەدالیای 
ئاڵتوونی ئاسیا 

بەدەستبهێنم

سۆزی دڵشاد یاریزانی یارییە 
سیانییەكانی هەڵبژاردەی عێراق:

تیپــی پاسكیلســواری و یارییــە ســیانییەكانی یانــەی 
نەورۆز یەكێك لە تیپە هەرە بەهێزەكانی ئاستی كوردستان 
و عێراقە و هەموو كات پێشــەنگ بووە بۆ پێگەیاندنی 
كچــە یاریزانانــی كورد لــە یارییەكانی پاسكیلســواری، 
یاری پاسكیلسواریش یەكێكە لەو یارییانەی كە یانەكە 
گرنگی باشــی پێدەدات و خاوەن چەندین كچە یاریزانن 
كە دواڕۆژێكی باش چاوەڕوانیان دەكات. سۆزی دڵشاد 
یەكێكە لە كچە یاریزانە بەتواناكانی هەڵبژاردەی یارییە 
ســیانییەكانی عێــراق و یانــەی نەورۆزە. ناوبراو ســاڵی 
1997 لە شاری سلێمانی لەدایكبووە و قوتابی زانكۆیە 
لە كۆلێژی پەروەردەی وەرزشی لە زانكۆی سلێمانی و 
لە پاڵەوانێتییەكانی رابردوو لە ســەر ئاســتی كوردســتان 
ئەنجامــی  چەندیــن  عەرەبیــش  وڵاتانــی  و  عێــراق  و 
بەرچاوی بەدەســتهێناوە كە دەگاتە 16مەدالیای زێڕ و 
زیــو و برۆنــزی، ئێمەش لە نزیكەوە چەند پرســیارێكمان 
ئاراستەی كرد و ئەویش بەمجۆرە وەڵامی پرسیارەكانی 

گۆڤاری گوڵان-ی دایەوە.

دیمانە: كارزان كانەبی

* چۆن بوو رووت لە یارییە سیانییەكان كرد؟
-پێش دوو ساڵ بانگهێشت كرام بۆ هەڵبژاردەی سیانییەكان 
بــە هــۆی ئــەوەی كە مــن باشــترین یاریزانی عێــراق بووم لە 
پاسیكلســواری بۆیــە بەرپرســانی ئــەم یارییــەش پێیانوابــوو 
لــە یارییە ســیانییەكانیش بە هەمان شــێوەی پاسكیلســواری 
ئەنجامم دەبێت، توانیم لە ساڵی 2014 لە یارییە سیانییەكان 
مەدالیــای زیــو بەدەســتبهێنم، ماوەیــەك بــەر لە ئێســتاش لە 

وڵاتی میسر مەدالیای زێڕم بەدەست هێنا.
*ئاستی یاری سیانییەكان لە كوردستان چۆن دەبینی؟

- یارییــە ســیانییەكان بــە حوكمــی ئــەوەی كــە یارییەكــی 
قورســە هەموو یاریزانێكی ئافرەت ناتوانێ خۆی لێ بدات، 
بۆیە یاریزانان ژمارەیان زۆر كەمن و گرنگیشی پێ نادرێت 

وەكو پێوست.
* بە بۆچوونی تۆ چی بكرێت باشــە بۆ بەرەووپێشــبردنی 

ئەم یارییە لە كوردستان؟
-پێویستە گرنگییەكی زۆری پێ بدرێت، چونكە یارییەكی 
گرنگە لە ســەر ئاســتی جیهان لە دوای تۆپی پێ گرنگی 
بەم یارییە دەدەن و پێویستە یاریزانەكانیش یارمەتییان بدرێت، 
لەســەر بەرپرســانی ئەم یارییەش پێوستە زیاتر هەوڵ بدەن بۆ 
ئــەوەی ئەم یارییە فراوانتــر بكەن و زۆرترین یاریزانان بهێننە 

ناو ئەم وەرزشە.
* وەكو كچە یاریزانێك تاكو ئێستا لەم یارییە چ گرفتێكت 

بۆ دروست بووە؟
- گرفــت زۆرە و ناكــرێ باســی هەمــووی بكەیــن، بــەڵام 
هــەر ئەوەنــدە دەڵێم كــە چیتر رێگری نەكەن لە رۆڵەكانیان لە 

بەشداریكردن لە یارییە سیانییەكان لە دەرەوەی وڵات.
* بە چ یاریزانێكی یاری یارییە سیانییەكان سەرسامی؟

- مــن ماوەیەكــی كەمە هاتوومەتە ناو یارییە ســیانییەكان 
بۆیە هێشتا ئاشنا نەبووم بە یاریزانانی جیهانی.

* داواكاری و پێشــنیارت بــۆ لایەنــی بەرپــرس لــەم یارییە 
چییە؟

-هیــوام وایــە بەرپرســەكانیش تەواوكــەری ئــەم یارییــە بــن 
و هــاوكاری تــەواوی یاریزانــان بكــەن، تاكو ئێمــەش بتوانین 
ئەنجامــی شایســتە بەدەســت بهێنیــن، نــەك لەســەر ئاســتی 
وڵاتانی عەرەبی، دەمەوێت مەدالیای ئاڵتوون لەسەر ئاستی 

ئاسیا بەدەستبهێنم.
یارییــە  و  عێراقــی  پاسكیلســواری  هەڵبــژاردەی  لــە   *
سیانییەكان لەلایەن یاریزانە عەرەبەكانەوە دژایەتیتان ناكرێ؟
-نەخێر، هیچ دژایەتیكمان ناكرێ، بەڵكو تەنیا ركابەرایەتی 

لە وەرزش هەیە و ئەوەش بنەمای وەرزشە.
* كێشە و گرفتی ئەم یارییە زیاتر لە چی دەبینی؟

-كێشەی ئەم یارییە زۆرە، چونكە ئەم یارییە خۆی لە سێ 
یاری دەدۆزێتەوە، پاسكیلسواری و راكردن و مەلەوانی، تاكو 
ئێســتا هیچ شــوێنێكی تایبەتیمان نییە تا مەشــقەكانمان بە 

شێوەیەكی رێكوپێك ئەنجام بدەین.
* قوتابــی زانكۆیــت، ئایا وەرزش تاچەنــد دەبێتە رێگر لە 

خوێندنت؟

-تائێستا نەمهێشتووە وەرزشەكەم ببێتە رێگر 
لــە بــەردەم خوێندنم، هەمــو كاتەكانی خۆم 
دابەش كردووە، زۆر سوپاسی مامۆستایانم 
دەكەم لە كۆلێژی پەروەردەی وەرزشی كە 
بــەردەوام بــۆ رێگــەدان بــە بەشــداریم لە 

پاڵەوانێتییەكان هاوكاری من بوون.
* هیوا و ئاواتت وەكو كچە یاریزانێك 

لەم یارییە چییە؟
ئاســتی  لەســەر  ئــەوەم  -بەهیــوای 
لەبــەر  مەدالیــا  ئاســیاش  وڵاتانــی 
بكــەم، وەكو چۆن لە وڵاتانی عەرەبی 

مەدالیای زێڕم بەدەستهێنا.
هەڵبــژاردەی  دەكــەی  حــەز   *
پاسكیلســواری و یارییە ســیانییەكانی 
كوردســتان دروســت بێت، تــۆش یەكێك 

بیت لە یاریزانانی هەڵبژاردەكە؟
- بــە دڵنیاییەوە زۆر دەمێكە چاوەڕێ 

ئــەوەم وەكــو هەڵبــژاردەی كوردســتان لــە 
پاڵەوانێتییەكی نێودەوڵەتی بەشداری بكەم.

* بەنیــازی بــۆ ئایندەی خۆت وەكو كچە 
یاریزانێك چی بكەیت؟

- بەنیــازی ئــەوەم خوێندنم تــەواو بكەم، دوای 
ئەوە ئیش لەســەر ئەوە بكەم بواری وەرزشــی خۆم 

بەرفراوانتر بكەم.
*یانەكەتان تاچەند هاوكارتانە؟

-دەستخۆشــییان لــێ دەكــەم و بــە هیــوای 
ئــەوەم هەمــوو یانەكانــی دیكــە چــاو لــە 
یانــەی نەورۆز بكــەن و بەردەوام هاوكاری 

تیپەكانیان بن.
*بەدەســتهێنانی مەدالیای ئاڵتوون لە 
پاڵەوانێتی یارییە سیانییەكانی عەرەبی 
لە میســر چ هەســتێكی لات دروســت 

كرد؟
-ئــەم مەدالیــا ئاڵـــتوونە یەكــەم جار 
نییــە لــە ملــم بكــرێ، بــەڵام تــام و 
چێژێكی تایبەتی هەبوو، هەســتێكی 

زۆر خۆشی لای من دروست كرد.
*لــە كۆتاییــدا دەتەوی باســی چی 

بكەیت؟
دەكــەم  خانەوادەكــەم  -زۆر سوپاســی 
كــە هەمــوو كات پاڵپشــتی منــن، بــە 
هیــوای ئەوەم هەموو خێزانێك پشــتیوانی 

سوپاســی  بكــەن،  خۆیــان  منداڵەكانــی 
گۆڤــاری گوڵانیــش دەكــەم كــە بەڕاســتی 

گرنگیی زۆر بە وەرزشی ناوخۆیی دەدات و 
بەبێ جیاوازی خزمەتی شــارەكانی كوردســتان 

دەكات.

لە وەرزی رابردوو دەســتەی كارگێڕی یانەی لیستەر سیتی 
گرێبەســتیان لەگــەڵ راهێنــەری ئیتاڵــی )كلاودیــۆ رانێری(
مۆركرد بۆ ئەوەی تیپەكە لە هەڕەشەی دابەزین رزگار بكات. 
ناوبــراو توانــی ئــەم كارە بــكات، بۆیــە لــەم وەرزدا گرنكتریــن 
ئەركی راهێنەری مانەوە بوو لە خولەكە، كەچی نە دۆست و 
نە ركابەرانی ئەم یانەیە لەو باوەڕەدا نەبوون، كە لیستەر سیتی 
ببێتــە پاڵەوانــی خولــی ئینگلیزی بۆ یەكەم جــار لە مێژووی 
خۆیدا و پێش تەواوبوونی یارییەكانی خولەكە بە دوو هەفتە.

مێژووی لیستەر سیتی
بەنــاوی  كــە  ســیتی  لیســتەر  یانــەی 
ســاڵی  لــە  ناســراوە  )ریوەیــەكان( 
و  دامــەزراوە   )1884(
یاریگاكــەی  نــاوی 

كینگ( )پــاوەر 
ـە و سەرمایەدارێكی 
تایلاندی خاوەنی یانەیەكە 
دەكەوێتــە شــاری لیســتر، ماوەی 
10 ســاڵ لــە خولی پلــە دووەكانی ئینگلیزی 
یــاری كــرد پاشــان ســەركەوت بــۆ خولــی پلــە یەكــەكان و لە 
وەرزی )2014-2015( ســەركەوت بــۆ خولــی پلە نایابەكانی 
ئینگلیزی و پلەی 14یەمی خولەكی بەدەستهێنا و لەم وەرزدا 
توانی بۆ یەكەم جار لە مێژووی خۆیدا ببێتە پاڵەوانی خولی 

ئینگلیزی.
لیستەر و رانێری یەكەم نازناویان بە دەستهێنا

رانێــری  كلاودیــۆ  لەگــەڵ  گرێبەســت  مۆركردنــی  دوای 
وەكــو راهێنــەری یانەی لیســتەر ســیتی، رەخنەیەكــی زۆر لە 
دەســتەی كارگێری یانەكە گیرا، چونكە رانێری ســەركەوتنی 
ئەتــۆی لەگــەڵ یانەكان نەبوو لە زۆربەی خولەكان هەرچەندە 
راهێنەرایەتــی چەندین یانەی گەورەی جیهانی كردووە، بەڵام 
لــە ژیانــی راهێنەرایەتــی نەیتوانیــوە یــەك نازنــاوی خولەكان 
بــە دەســتبهێنێت، رانێــری لــە خولەكانــی ئیســپانیا و ئیتاڵیــا 

و ئینگلتــەرە و فەرەنســا كاریكــردووە و راهێنــەری یانەكانــی 
)چێڵســی، ئەتلەتیكــۆ مەدرید، مۆناكــۆ، ڤیرۆنیتینا، تاد( و 
چەندیــن یانــەی گــەورەی جیهانی بووە، بــەڵام رانێری توانی 
كۆمەڵە یاریزانێك كۆبكاتەوە بە برە پارەیەكی زۆر كەم تیپێكی 
لــە نەبوونەوە دروســت كــرد و بووە پاڵەوانــی خولەكە بۆ یەكەم 
جار لە مێژووی خۆیدا و لە مێژووی یانەی لیستەر سیتی.

رانێری ئاهەنگی لەگەڵ كێ گێڕا
لــە كاتــی بەڕێوەچوونــی یارییەكــەی تۆتنهام هۆتســبیرز و 
چێڵســی كلاودیــۆ رانێری بە مەبەســتی ئامادەبــوون لە ئێوارە 
خوانێك لەگەڵ دایكی گەڕایەوە ئیتاڵیا، لە كاتی تەواوبوونی 
یارییەكــە كلاودیــۆ رانێــری ئاهەنگــی ســەركەوتنی لەگــەڵ 
دایكــی لە چێشــتخانە گێــڕا و پێوەندیەكی تەلەفۆنی لەگەڵ 
راهێنــەری یانــەی چێڵســی )گــۆس هیدینــك( ئەنجامدا، بە 
شــلەژاوە سوپاســی هیدێنگــی كــرد، چونكــە چێڵســی بــووە 
هــۆكاری بــە دەســتهێنانی نازنــاوی خولەكــە، لــە بەرانبــەردا 

شــەوی یاری چێڵســی و تۆتنهام یاریزانانی لیســتەر ســیتی 
لە ماڵی ئەســتێرەی تیپەكە)جیمی ڤاردی(كۆبوونەوە، لەگەڵ 
تەواوبوونی یارییەكەش ئاهەنگ ســەركەوتنیان گێڕا و شاری 
لیســتەر تــا بەیانــی ئاهەنگــی ســەركەوتنی لــە شــەقامەكان 

ئەنجامدا.
ئەستێرەكانی تیپەكە كێ بوون

یانەی لیســتەر ســیتی كۆمەڵە یاریزانێكی كۆكردەوە، كە لە 
جیهانــی تۆپــی پێــی ناســراو نەبوون، تــا رادەیەك بــەرەو لەیاد 
چوون دەچوون، كاســبر شــمایكل كوڕی گۆڵپارێزی پێشــووی 
جیهانــی پیتــەر شــمایكل یەكێك بــوو لە ئەســتێرەكانی تیپەكە 
ئەم گۆڵچیە دوای ئەوەی لە یانەی مانچستەر سیتی یاری 
كــرد و ژیانی وەرزشــی بــەرەو كۆتایی دەڕۆی، كەچی یانەی 
لیستەر سیتی متمانەی بەخشییە ئەم گۆڵپارێزە و توانی ببێتە 

ئەستێرەی یانەكە.
یاریزانی هێڵی هێرشبەر جیمی ڤاردی، كە پێش پێوەندیكردن 
بە یانەی لیســتەر ســیتی لە خولەكان پلەكانی چوار و ســێ 
یــاری دەكــرد و هەروەهــا لە كۆمپانیــەك كاری دەكرد، كەچی 
رانێــری متمانــەی خــۆی بەخشــیە ئــەم یاریزانــە، كــە ئێســتا 

باشــترین یاریزانی هێڵی هێرشــبەرە لە خولی ئینگلیزی و لە 
زۆربەی یانە گەورەكانی جیهان داواكراوە.

ریــاز مەحــرزی جەزائیــری لە یانــەی لۆهاڤــری خولی پلە 
دووی فەرەنسی یاری دەكرد، لەگەڵ هاتنی بۆ لیستەر بووە 
ئەستێرەی ژمارە یەك لە یانەكە و بە باشترین یاریزانی خولی 
ئینگلیزی دەستنیشــانكرا و ئێســتا زۆربــەی یانە گەورەكانی 

جهیان چاوی لەم یاریزانەیە.
ژمارە و ئامارەكانی لیستەر سیتی

یانــەی لیســتەر ســیتی لــەم وەرزە 11 لێدانــی ســزای بــۆ 
هەژماركــراوە و لــە نۆ لێدانی ســزا گۆڵ تۆماركــراوە و تەنیا 
چوار یاریزان بەهۆی سزاوە لە یارییەكانی تیپەكە بێبەش بوون، 
رانێری تەنیا پشــتی بە 16 یاریزان بەســت بۆ بەدەســتهێنانی 
نازناوەكە، هەردوو یاریزان جیمی ڤاردی و ریاز موحرز بەتەنیا 
60 خاڵیــان بــۆ یانەی لیســتەر ســیتی بە دەســتهێنا لە كۆی 
77 خــاڵ، ریــاز محــرز 17 گۆڵــی تۆماركــردووە 11 گۆڵی 

دروســتكردووە و جیمــی ڤاردی 22 گۆڵــی تۆماركردووە و 6 
گۆڵی دروستكردووە.

كاســپر شــمایكل وەكو باوكی لە تەمەنی 29 ســاڵی توانی 
نازنــاوی خولــی ئینگلیــزی بــە دەســتبهێنێت، كاتێــك پیتــەر 
شــمایكل لــە تەمەنــی 29 ســاڵ لەگــەڵ یانــەی مانچســتەر 

یۆنایتد نازناوی خولی ئینگلیزی بە دەستهێنا.
گۆڵپارێزی یەدەگی یانەی لیســتەر ســیتی مارك شــوارزر 
بــووە یەكــەم گۆڵپارێــز لــە مێــژووی خولــی ئینگلیــزی، كــە 
دوو ســاڵ لەســەر یەكــدی نازنــاوی خولەكــە بە دەســتبهێنێت 
لەگــەڵ دوو یانــەی جیاواز بەبێ ئەوەی یەك خولەكیش یاری 
بكات، كاتێك لە وەرزی رابردوو لەگەڵ یانەی چێڵسی پلەی 
یەكەمــی بــە دەســتهێنا و لــەم وەرزدا لەگــەڵ یانەی لیســتەر 
ســیتی پلــەی یەكەمی بە دەســتهێنا ئەم كــوڕە و باوكە بوونە 
دووەم كــوڕ و بــاوك لە مێژووی خولەكە نازناو بە دەســتبهێنێن 

دوای شۆن رایت فلیپس و ئەیان رایت فلیپس.
ئەندی كینگ تاكە یاریزانە، كە بتوانێت لەگەڵ هەمان یانە 
خولی پلە دووەكانی ئینگلیزی و پلە یەكەكانی ئینگلیزی و 

پلە نایابەكانی ئینگلیزی بە دەستبهێنێت

قازانجەكانی لیستەر روو لە زیادبوون دەكات
شــارەزایانی بــواری ئابــووری پێشــبینی دەكــەن لەگــەڵ بــە 
دەســتهێنانی نازناوی خولی نایابی ئینگلیزی یانەی لیســتەر 
بــكات و  بــری )365.220( ملیــۆن دۆلار قازانــج  ســیتی 
شــاری لیســتر لە رووی ئابووری و گەشــتیاری گەشــانەوەی 
بەخۆیەوە دەبینێت، چونكە پێشــبینی دەكرێت ژمارەیەكی زۆر 

لە گەشتیاران روو لەم شارە بكەن.
یانەی لیستەر سیتی بری )90(ملیۆن جنیە ئەسترلینی لە 
دەستەی خولی نایابی ئینگلیزی وەردەگرێت بۆ بە دەستهێنانی 
پلــەی یەكــەم وهەروەهــا خەڵاتــی ســەركەوتن بــۆ خولــی یانە 
پاڵەوانەكانــی ئەوروپــاش وەردەگرێــت و خەڵاتــی داهاتەكانــی 
پەخشــی تەلەڤزیۆنــی وەردەگرێت، لە هەمــان كاتدا دوای ئەم 
دەســتكەوتە مێژووییــە شــارەزایان بــواری ئابــووری پێشــبینی 
دەكەن، كە كۆمپانیەكان هەوڵ دەدەن ببنە سپۆنســەری یانەكە 
لە یاریگا و لەســەر درێس... تاد بۆیە پێشــبینی دەكرێت بری 

150 ملیــۆن جنیــە ئەســترلینی لــە وەرزی داهاتــوو قازانجی 
یانەكە دەبێت لە رووی سپۆنسەر كردنەوە.

لــەم وەرزەدا ژمــارەی بینەرەكانــی یانــەی لیســتەر ســیتی 
لەســەر شاشــەی تەلەڤزیۆن بــە رێــژی )23%( زیادیكردووە و 
هەروەها لە ئیتاڵیا جەماوەرێكی زۆر ســەیری یارییەكانی ئەم 
یانەیــان كــردووە هۆكارەكەشــی بۆ راهێنــەری كلاودیۆ رانێری 
دەگەرێتەوە، بە پێی ئامارەكان نرخی یانەی لیستەر لیستی لە 
رووی راگەیاندن بە رێژەی )30%( بەرزبێتەوە لەســەر ئاســتی 

جیهان و رێژەكە گەیشتە )70%( لە ئەمەریكا.
لە رووی رێژەی هاندەران لە نێو ئینگلتەرە، یانەی لیســتەر 
ســیتی لــە هــەر یارییەكــە خاوەنــی 785 هــەزار هانــدەر بــوو، 
كەچــی ئێســتا ژمارەكــە گەیشــتە یەك ملیۆن هانــدەر لە هەر 

یارییەك.
چــاوەڕوان دەكرێــت لەگــەڵ بەشــداریكردنی یانەی لیســتەر 
ســیتی لە خولی یانەی پاڵەوانەكانی ئەوروپا بری 36 ملیۆن 

جنیە ئەسترلینی قازانج بكات.
لەلایەكی دیكەوە چاوەڕوان دەكرێت شاری لیستەر بڕی 49 

ملیۆن جنیە ئەسترلینی قازانج بكات.

هەرچەندە نیاز محەمەد ئەمساڵ لەگەڵ هەردوو یانەی هەولێر و پێشمەرگەی هەولێر لە هەردوو 
خولــی نایابــی یانەكانــی كوردســتان و عێراق بەشــداری كردو توانی ئاســتێكی بەرز پێشــكەش 
بكات لە خولەكە، هەر بۆیەش لەلایەن راهێنەرانی هەردوو هەڵبژاردەی عێراق و كوردســتان 
بانگهێشــت كراوە. نیاز ئێســتا ســەرقاڵی ئامادەكارییە لەگەڵ هەڵبژاردەی كوردســتان بۆ 
پاڵەوانێتی كۆنیفا لە وڵاتی رووســیا، بەڵام تاكو ئێســتا بڕیاری كۆتایی نەداوە لەســەر 
چارەنووســی وەرزشــیی خــۆی كــە ئایــا لەگــەڵ پێشــمەرگەی هەولێری لــە پیرمام 
بــەردەوام دەبێــت، یاخــود یانەیەكی دیكە دەدۆزێتەوە بۆ درێژەدان بە وەرزشــكردن، 

نیاز محەمەد بڕیاری كۆتایی نەداوە

رۆژگار زرار دێتەوە كوردستان

رۆژگار زرار یەكێــك لــە هێرشــبەرە بەتواناكانــی وڵاتـــی 
نەمســایە یاریزانــی ناوبراو ماوەیەكی زۆرە لــە ئەوروپا ژیان 
بەسەر دەبات لەگەڵ خانەوادەكەی لە ئێستاشدا رۆژگار لە 
خولــی یانــە پلە ســێ یەكانی وڵاتی نەمســا لەگەڵ یانەی 
)Favac(یــاری دەكات و توانیویەتــی لــە ماوەیەكی زۆر 
كورتــدا ســەرەنجی زۆر یانــەی وڵاتانــی ئەوروپــا بــۆ خۆی 
رابكێشێت، جگە لەوەش رۆژگار بەنیازە بێتەوە كوردستان بۆ 
ئەوەی خزمەت بە وەرزشــی كوردســتان بكات، لەم بارەشــەوە 
لە وڵاتـی نەمسا رۆژگار زرار بۆ گۆڤاری گوڵان گوتی: 
»من تاكو ئێســتا پەیوەســتم بەو گرێبەستەی لەگەڵ یانەی 
)Favac( مــۆرم كــردووە و خزمەتــی ئــەو یانەیــە دەكەم 
لــە خولــی پلە ســێیەكانی وڵاتی نەمســا، بــەڵام چەندین 
گرێبەســتم بۆ هاتووە لەلایەن یانەكانی دیكەی ئەوروپا، 
لە كوردستانیش گرێبەستم بۆ هاتووە، بەڵام من جارێك 
نامەوێت هیچ گرێبەست ئاشكرا بكەم و ناوی ئەو یانانە 
ئاشــكرا بكەم كە پێوەندییان بە منەوە كردووە، بەڵام لە 
مــاوەی دە رۆژی داهاتــوو دەگەڕێمەوە كوردســتان بۆ 

ئــەوەی قســە لەگــەڵ ئــەو یانانــە بكەم كــە پێوەندییــان پێوە 
كردووم بۆ یاریكردن لە ریزەكانیەوە، ســەیری بارودۆخەكەش 
دەكەم، ئەگەر گرێبەستەكەم باش بێت، ئەوا لەگەڵ یانەكەی 
كوردســتان رێــك دەكــەوم، حەزیــش دەكەم خزمەتی وەرزشــی 
كوردســتان بكــەم، چونكــە خــۆم كوردم و دەمــەوێ هەرچی 

هەبێت لە پێناو كوردستان ئەنجامی بدەم.«

لەم بارەشــەوە نیاز محەمەد یاریزانی یانەی پێشــمەرگە بۆ گۆڤاری 
گــوڵان گوتــی: »من لە ئێســتادا ســەرقاڵی مەشــقەكانی خۆمم لەگــەڵ هەڵبژاردەی 

كوردستان بۆ بەشداریكردنمان لە پاڵەوانێتی كۆنیفا بۆ هەڵبژاردەی هەرێمەكان، بۆیە تاكو ئێستا قسەم لەسەر 
ماوەی گرێبەســتەكەم نەكردووە لەگەڵ یانەكانی هەولێر و پێشــمەرگەی هەولێر، ئەوانیش بە فەرمی هیچ قســەیەكیان لەگەڵ من 

نەكردووە، چونكە خولی كوردستان و عێراق ماوەیەكە بە كۆتایی هاتووە، منیش لە ئێستادا نامەوێ بیر لە گرێبەست بكەمەوە، چونكە 
هیچ دانیشــتنێكم لەگەڵ یانەكانی خۆم نەكردووە بۆ دیاریكردنی چارەنووســی وەرزشــی خۆم، من دەمەوێت زۆرترین خزمەت بە بواری 
وەرزشی بكەم لە كوردستان، چونكە هەتاكو یانەكانی خۆمان پێویستیان بە من بێت، خزمەتی وەرزشی شارەكەم دەكەم، لە سەر بڕیاری 

كۆتاییشم لەگەڵ هیچ یانەیەك قسەم نەكردووە.«
 جێگای ئاماژە پێكردنە نیاز محەمەد لەگەڵ یانەی پێشمەرگەی هەولێر پلەی دووەمی خولی نایابی كوردستانی بەدەستهێنا.

ئايا دهۆك پارەی یاریزانانی دابین دەكات؟

لەگەڵ ئەوەی ماوەی دوو ساڵە یانەی وەرزشیی دهۆك 
لە یارییەكانی تۆپی پێ لە خولەكانی كوردستان و عێراق 
بــە قەیرانێكــی ســەختی داراییــدا گــوزەر دەكات، بــەڵام 
پلانی پشــت بەســتن بــە یاریزانانی كــوردی پەیڕەو كرد و 
ئەمســاڵیش بە هەمان ریتمی ساڵی رابردوو یانەكە پشتی 
بــە یاریزانانــی كوڕی شــارەكەی بەســت، بــەڵام نەیتوانی 
هــەردوو خــول تــەواو بــكات، تەنیــا لــە خولی كوردســتان 
كێبڕكێــی كــرد تــا دواییــن هەفتەكانــی خولەكــە، بــەڵام 
یاریزانانــی یانەكــە تاكو ئێســتا پارەی گرێبەســتی خۆیان 
وەرنەگرتووە، لە ئێستاشــدا یانەكــە لە هەوڵی دابینكردنی 
قیســتی بەشــێك لــە گرێبەســتی یاریزانانــە بۆ ئــەوەی تا 
رادەیــەك رازییــان بــكات، لــەم بارەشــەوە محەمــەد عەلی 
بەرپرسی راگەیاندنی یانەی وەرزشی دهۆك بۆ گۆڤاری 
گــوڵان گوتــی: »ئێمــە ئەمســاڵ دووچــاری قەیرانێكی 
ســەخت بوویــن، هــەر بۆیــە نەمانتوانــی خولــی عێراقیش 
تــەواو بكەیــن و داوای لێبوردنمــان لــە یەكێتی تۆپی پێی 

عێراقی كرد و تەنیا لە خولی كوردســتان بەردەوام بووین، 
ئــەم یاریزانانــەی یارییــان بــۆ یانەكــە كردووە هــەر چەندە 
كوڕی یانەكەمانن، بەڵام گرێبەستی فەرمیمان لەگەڵیان 
ئەنجامــداوە، بەڵام پــارەی ئەم یاریزانانەمان نەداوە، خولی 
كوردستانیش تەواو بووە و ئەم پارەیەش مافێكی سروشتی 
خۆیانە و لەســەر ئێمەیە بۆیان دابین بكەین، لە ئێستاشــدا 
هەوڵێكی باشــمان داوە لە ئایندەیەكی زۆر نزیكدا ئەم بڕە 
پارەیــە دابیــن بكەیــن بۆ یاریزانانی خۆمــان، جگە لەوەش 
قیســیتێكی باشــمان دانــاوە بــۆ یاریزانانــی خۆمــان و بــە 
ئەركی خۆشــمانی دەزانین خزمەتیــان بكەین.« لە بارەی 
بەرنامــەی ســاڵی داهاتووشــیان محەمــەد عەلی گوتی: 
»بەرنامــەی تایبەتمان دەبێت بۆ یانەی دهۆك و هەوڵیش 
دەدەین زیاتر پشــت بە كوڕانی دهۆك ببەســتین و وەرزشی 

شارەكەمان زیاتر پێش بخەین.«
 جێــگای ئامــاژە پێكردنە ئەمســاڵ یانەی دهۆك پلەی 
سێ یەمی خولی نایابی یانەكانی كوردستان بەدەستهێنا.

